
Hanumadadi Vanaraih Kritam Ramanatha Stotram

హనుమదాది వానరైః  కృతం రామనాథస్తోత్రమ్

హనూమానువాచ ।
దేవదేవ జగన్నాథ రామనాథ కృపానిధే ।
త్వత్పాదామ్భోరుహగతా నిశ్చలా భక్తిరస్తు మే ॥౨౬॥
యం వినా న జగత్సత్తా తద్భానమపి నో భవేత్ ।
నమః సద్భానరూపాయ రామనాథాయ శమ్భవే ॥౨౭॥
అఙ్గద  ఉవాచ ।
యస్య భాసా జగద్భానం యత్ప్రకాశం వినా జగత్ ।
న భాసతే నమస్తస్మై  రామనాథాయ శమ్భవే ॥౨౮॥
జామ్బవానువాచ ।
సర్వానన్దో యదానన్దో భాసతే పరమార్థతః  ।
నమో రామేశ్వరాయాస్మై  పరమానన్దరూపిణే  ॥౨౯॥
నీల ఉవాచ ।
యద్దేశకాలదిగ్భేదైరభిన్నం   సర్వదా ద్వయమ్ ।
తస్మై  రామేశ్వరాయాస్మై  నమోఽభిన్నస్వరూపిణే ॥ ౧.౪౯.౩౦॥
నల ఉవాచ ।
బ్రహ్మవిష్ణుమహేశానా   యదవిద్యావిజృమ్భితాః ।
నమోఽవిద్యావిహీనాయ తస్మై  రామేశ్వరాయ తే ॥ ౩౧॥
కుముద ఉవాచ ।
యస్త్వరూపాపరిజ్ఞానాత్ప్రధానం  కారణత్వతః ।
కల్పితం కారణాయాస్మై  రామనాథాయ శమ్భవే ॥ ౩౨॥
పనస ఉవాచ ।
జాగ్రత్స్వప్నసుషుప్త్యాదియదవిద్యావిజృమ్భితమ్  ।
జాగ్రదాదివిహీనాయ  నమోఽస్మై  జ్ఞానరూపిణే  ॥ ౩౩॥
గజ ఉవాచ ।

యత్స్వరూపాపరిజ్ఞానాత్కార్యాణాం  పరమాణవః ।
కల్పితాః కారణత్వేన తార్కికాపసదైర్వృథా  ॥ ౩౪॥
తమహం పరమానన్దం  రామనాథం మహేశ్వరమ్ ।
ఆత్మరూపతయా నిత్యముపాసే సర్వసాక్షిణమ్ ॥ ౩౫॥
గవాక్ష ఉవాచ ।
అజ్ఞానపాశబద్ధానాం   పశూనాం పాశమోచకమ్ ।
రామేశ్వరం శివం శాన్తముపైమి  శరణం సదా ॥ ౩౬॥
గవయ ఉవాచ ।
సాధ్వస్తజగదాధారం చన్ద్రచూడముమాపతిమ్  ।
రామనాథం శివం వన్దే సంసారామయభేషజమ్ ॥ ౩౭॥
శరభ ఉవాచ ।
అన్తఃకరణమాత్మేతి యదజ్ఞానాద్విమోహితైః   ।
భణ్యతే రామనాథం తమాత్మానం ప్రణమామ్యహమ్  ॥ ౩౮॥
గన్ధమాదన  ఉవాచ ।
రామనాథముమానాథం గణనాథం చ త్ర్యమ్బకమ్  ।
సర్వపాతకశుద్ధ్యర్థముపాసే   జగదీశ్వరమ్ ॥ ౩౯॥
సుగ్రీవ  ఉవాచ ।
సంసారామ్భోధి మధ్యే మాం జన్మమృత్యుజలే భయే ।
పుత్రదారధనక్షేత్రవీచిమాలాసమాకులే   ॥ ౧.౪౯.౪౦॥
మజ్జద్బ్రహ్మాణ్డఖణ్డే   చ పతితం నాప్తపారకమ్ ।
క్రోశన్తమవశం   దీనం విషయవ్యాలకాతరమ్ ॥ ౪౧॥
వ్యాధినక్రసముద్విగ్నం  తాపత్రయఝషార్తినమ్  ।
మాం రక్ష గిరిజానాథ రామనాథ నమోఽస్తు తే ॥ ౪౨॥
అన్యసర్వే వానరా ఊచుః ।
నిన్ద్యానిన్ద్యేషు   సర్వత్ర జనిత్వాయోనిషు ప్రభో  ।
కుమ్భీపాకాదినరకే పతిత్వా చ పునస్తథా ॥ ౪౬॥
జనిత్వా చ పునర్యోనౌ కర్మశేషేణ కుత్సితే ।
సంసారే పతితానస్మాన్ రామనాథ దయానిధే ॥ ౪౭॥

అనాథాన్వివశాన్దీనాన్క్రోశతః  పాహి శఙ్కర ।
నమస్తేఽస్తు దయాసిన్ధో రామనాథ మహేశ్వర ॥ ౪౮॥
ఇతి శ్రీస్కన్దపురాణే   బ్రహ్మఖణ్డే  సేతుఖణ్డే ఏకోనపఞ్చాశ-
త్తమాధ్యాయాన్తర్గతం  హనుమదాది వానరైః  కృతం రామనాథస్తోత్రం
సమాప్తమ్ ।
స్కన్దపురాణ  । బ్రహ్మఖణ్డ  । సేతుల్ఖణ్డ  । అధ్యాయ ౪౯/౨౬-౪౮॥

